
GOUVÈNÈ CUOMO ANONSE KONFIMASYON NAN YON SÈL VWA RICHARD A. BALL KÒM KOMISÈ 

DEPATMAN AGRIKILTI AK MACHE 

 

Gouvènè Andrew M. Cuomo jodi a te anonse Sena Eta New York konfime nan yon sèl vwa Richard A. Ball 

kòm Komisè Depatman Agrikilti ak Mache Eta New York.  

 

“Pandan dènye mwa ki fenk pase yo, Richard Ball fè yon travay san parèy kòm Komisè enterim 

Depatman Agrikilti ak Mache,” te deklare Gouvènè Cuomo. “Li jwe yon wòl enpòtan nan rezoud 

pwoblèm sektè a, nan amelyore imaj ajans lan pami patenè nou yo nan sektè prive a, epi alafen nan ede 

kreye dyòb epi devlope ekonomi eta a. Mwen felisite Richard pou konfimasyon byen merite sa epi 

mwen remèsye Sena Eta New York la ak lidè li yo pou konfimasyon nan yon sèl vwa yo bay la.” 

 

Komisè Agrikilti ak Mache Richard A. Ball te di konsa, “M ap remèsye Gouvènè Cuomo pou okazyon sa li 

banm pou m dirije Depatman Agrikilti ak Mache a epi m ap remèsye Sena Eta a pou konfimasyon 

nomisasyon mwen an kòm Komisè. Antanke yon agrikiltè pandan tout vi mwen, premye objektif mwen 

kòm Komisè se travay ak sektè a pou ede agrikilti New York pase nan yon lòt nivo. Mwen sot pase premye 

mwa yo okipe, kote mwen tap travay ak anpwaye konpetan nan Depatman Agrikilti ak Mache a epi mwen 

genyen yon nouvo apresyasyon sou wòl ajans lan nan ede agrikilti New York. Sektè sa pare pou l reyalize 

bèl bagay epi mwen espere travay ak patenè nou yo pou ede fasilite kwasans nan mwa kap vini yo.”  

 

Mesye Ball, ki se yon Nouyòkè natif natal, fè vi li nan agrikilti. Enspirasyon li pou l vin yon agrikiltè soti 

nan granparan li yo ki te pwodiktè pwodi letye tout vi yo. Mesye Ball te gen 18 lane lè li te kòmanse 

karyè li nan agrikilti kòm yon travayè agrikòl nan yon fèm legim nan Rhode Island. Annapre li te vin 

direktè operasyon menm fèm sa. Apre 20 lane nan Rhode Island, Mesye Ball te tounen nan Empire State 

la ak yon opòtinite pou l vin yon pwopriyetè fèm. Depi 20 lane, li se pwopriyetè ak espwatan Schoharie 

Valley Farms nan Schoharie, NY, ki kouvri 200 ak tè eki pwodi yon gwo varyete legim, ti fwi ak pwodi nan 

sè. Fèm lan sèvi alafwa pou kliyan detay ak angwo atravè yon mache agrikòl sou plas yo rele “The Carrot 

Barn” ak espedisyon bay negosyan ak restoran nan zòn lan ak nan Vil New York tou.  

 

Komisè Ball te travay nan plizyè òganizasyon agrikòl ak kominotè onivo lokal, eta ak nasyonal. Mesye 

Ball, madanm li Shirley ak twa timoun li yo ap travay aktivman nan aktivite agrikòl ansanm ak deplizanpli 

fiti agrikiltè pami pitit pitit yo. 

Senatè Betty Little, prezidan Komite Pèmanan Sena Agrikilti Sena a, te di konsa, “Depi lè mwen 

rankontre Richard Ball sa gen plizyè lane, mwen te enpresyone ak pasyon li pou agrikilti—li gen agrikilti 

nan san li, li pa pè batay epi fè travay la, ni li pa ezite pote sekou epi ede agrikiltè parèy li yo. Pandan 

tout karyè li nan agrikilti, san bliye jesyon li nan Schoharie Valley Farms ak “The Carrot Barn,” Richard 

pwouve li se yon moun ki konnen tout bagay nan agrikilti. Mwen ta renmen remèsye Gouvènè Cuomo 

pou bèl nominasyon sa epi m espere travay ak nouvo komisè nou an pou ede pi gwo sektè New York la 

kontinye devlope.” 

 

Manm Asanble Ken Blankenbush te di konsa, “Antanke Manm Repibliken Wo Plase nan Komite Asanble 

a pou Agrikilti, m espere travay ak Komisè Richard Ball sou pwoblèm enpòtan fèm familyal nou yo gen 

devan yo. M apresye gwo tonton esperyans pèsonèl Ball genyen nan agrikilti, epi mwen espere nou 

kapab travay nan tèt kole pou devlope solisyon pou ede agrikilti fleri nan Vil New York.” 

 

Senatè Terry Gipson te di konsa, “Antanke Manm Wo Plase nan Komite Agrikilti Sena Eta a ki reprezante 

yon distri nan Hudson Valley ak yon istwa fyète fèm familyal kap travay di, mwen rete kwè Komisè 

Richard Ball se bon moun nan ki vini nan bon moman pou Depatman Agrikilti ak Mache. Curriculum vitae 

enpresyonan Komisè Ball ak esperyans pratik li pral yon bagay san pri nan fè ekonomi agrikòl New York 

vanse epi li pral yon defansè djanm pou kominote agrikòl nou an.” 

 

Manm Asanble Bill Magee, prezidan Komite Agrikilti Asanble a, te di konsa, “Mwen bat bravo pou 

Gouvènè Cuomo pou nominasyon Richard Ball la kòm Komisè Agrikilti Eta New York. Komisè Ball, apa li 

se yon agrikiltè li menmenm depi plizyè lane, te okipe yon seri pozisyon nan domèn agrikilti nan nivo 

lokal, eta ak nasyonal, sa ki fè li te pi bon kandida pou dyòb la. Antanke prezidan Komite Agrikilti Asanble 

a, m espere travay ak Komisè Ball epi mwen rete kwè li konprann sa ki bezwen fèt epi pral pote yon 

dinamik atravè tout eta a.” 

 

Dean Norton, Prezidan New York Farm Bureau, te di konsa, “Mwen gen gwo lakontantman pou m wè 

Richard Ball jwenn konfimasyon tout Sena a pou l vin nouvo Komisè Depatman Agrikilti ak Mache a. Li se 

yon agrikiltè nan san, epi li konprann bezwen kominote agrikòl eta a kap pwospere. New York Farm 

Bureau espere kontinye fè tèt kole ak Komisè a nan benefis chak agrikiltè nan eta a, epi mwen ta 

renmen pou tèt pa m ofri konpliman sensè mwen.”  

 

Pou jwenn plis enfòmasyon sou Depatman Agrikilti ak Mache a, ale sou www.agriculture.ny.gov.  

